
గీ. దానివాడవారు తవిలి చంపించిరి, కుక్క, నంతఁ గినిసి కుక్క వేఁట

     కాండ్రు రంద ఱేగి కత సవిస్తారంబు, నృపతితోడఁ జెప్ప నృపతి యలిగి.114

మ. తన వూహింపక యూరివాడప్రజలం దాఁ జంపఁగాఁ బంచినన్

     జగతీవల్లభుఁ డైన నేమి యని యుత్సాహించి సన్నద్ధులై

     నగరం గొల్వనివార లొక్కదెసయై నానాయుధోపేతులై

     తెగి భూపాలకసేనఁ దాకిరి మహోద్రేకంబుతో నార్చుచున్.
115

ఉ. రెండుతెఱంగుమూఁకలును రిత్తకు రిత్త చలంబు పెంపునన్

     భండన ముగ్రభంగుల నొనర్పఁగఁ బెక్కులు ద్రెళ్ళెఁ బీనుఁగుల్

     కండలుఁ బ్రేవులుం గలసి కాలువలై యెసలారె నెత్తురుల్

     కుండలచారుమస్తములు గుప్పలుగట్టె పురంబువీథులన్.
116

వ. అ ట్లగుటం జేసి.

క. కడుసన్నపుఁగార్యము నె, క్కుడురోసముతోడఁ బెనఁగి కుమతులు మౌర్ఖ్యం

     బుడుగక పెద్దయు సేగిం, బడుదురు చుమి లాటనృపతిపౌరులు వోలెన్.

వ. అని చారాయణమేఖలాకలహంబు లుగ్గడించి కలహంబు లింత లెస్స యగునే య

     నుచు మువ్వురు నిజేచ్ఛం జని రంత నొక్కనాఁడు.

సీ. లలితవివేకకళావతి భాగురాయణుచేత నుపదిష్ట యగుచుఁ జెలిమి

     జారాయణునితోడ సంధించి మేఖలఁ బరిభవింపంగ నుపాయ మొకటి

     యెఱిఁగించె వాఁడు నయ్యతివ చెప్పినయోజఁ గదిసి మేఖలతోడఁ గపటసఖ్య

     మొనరించి పురుషుఁ డం చొకదాసితోడను బెండిలిఁజేసిన పిదప నెఱిఁగి

గీ. భంగపా టనుశిఖి యంతరంగ మెల్లఁ, గాల్పఁ జేల ముసుం గిడి కదిసి రాజ

     యుక్త మగు దేవియడుగులయొద్ద వ్రాలి, పొగిలి యడలె నమ్మేఖల యెగిచి యెగిచి.

గీ. పెండ్లికిం బంపఁ దగుననఁ బ్రియము మెఱయఁ, దగినవారిని బుచ్చితిఁ దలఁపు మిగిలి

     నిన్నరాతిరి పెండిలి నేఁ డి దేమి, వచ్చే దీనికి నని దేవి వగచుచుండ.

క. భూరమణుఁడు సన్నపునగ, వారుమొగముతోడఁ దన్ను నల్లనఁ జూడన్

     బూరితసంతోషుం డై, చారాయణనాముఁ డధికసంభ్రముఁ డగుచున్.

గీ. జోటి పోయినరేయిని శోభనంబు, వచ్చి పెండిలియాడితి విచ్చ మెచ్చి

     నిన్నఁ గట్టిననీత్రాడు నేలఁ బొరల, నిచటఁ బొరలంగఁ గారణ మేమొ చెపుమ.

క. పరిణయసంధానమునకుఁ, దొడయుటఁ జారాయణుండు దొరయని నరునిన్

     వరుఁ జేసెఁ బెండ్లి యేమిట, సరిగాడో నీమగండు చామా నీకున్.

